
Darllen: Habacuc 2:1-4

1 Dw i'n mynd i sefyll ar y tŵr gwylio, ac edrych allan o wal y ddinas. 

Disgwyl i weld beth fydd Duw yn ei ddweud, a sut fydd e'n ateb y gŵyn sy gen i.” 

Yr Arglwydd yn ateb Habacuc 

2 A dyma'r Arglwydd yn ateb: 

“Ysgrifenna'r neges yma yn glir ar lechi, i'r negeswyr sy'n rhedeg allu ei ddarllen yn hawdd. 3 Mae'n weledigaeth o beth sy'n mynd i ddigwydd; mae'n dangos sut fydd pethau yn y diwedd. Os nad ydy e'n digwydd yn syth, disgwyl di — mae'n siŵr o ddod, fydd e ddim yn hwyr. 4  Mae’r gelyn mor falch a’i gymhellion yn ddrwg, ond bydd yr un cyfiawn yn byw trwy ei ffyddlondeb. 

Os ti wedi gweld ffilm fel Robin Hood neu Braveheart, byddi di’n deall y darlun sydd yn yr adnod gyntaf.  Mae’r gwyliwr ar ddyletswydd yn sefyll ar ben y tŵr uchaf, yn cadw ei lygaid yn agored, ac yn edrych allan am y gelyn. Cyfrifoldeb y gwyliwr oedd aros yn effro a pharod i rybuddio’r bobl os gwelai fygythiad ar y gorwel. Dyma sut mae  Habacuc yn disgrifio ei hun – roedd o fel gwyliwr, yn edrych allan; roedd o eisiau clywed be oedd gan Dduw i’w ddweud. 
Mae Duw yn dweud wrth Habacuc i sgwennu ei neges yn glir, fel bod neb yn gallu ei fethu. Fyddai neb yn gallu dweud nad oedden nhw’n gwybod beth oedd neges Duw.  

Doedd neges Duw ddim i fod yn gyfrinach.  Roedd negeswyr oedd yn rhedeg o le i le i fod i allu ei ddarllen yn hawdd. Cyfrifoldeb Habacuc oedd pasio neges Duw ymlaen. Falle ei fod yn gwneud nifer o gopïau neu’n rhoi’r neges i eraill i fynd o un lle i’r llall – ond mae’r egwyddor yn glir – cyhoeddi neges Duw yn uchel oedd gwaith Habacuc. 

Mewn ffordd mae hyn yn her i Gristnogion heddiw. Mae gwybodaeth am wir Gristnogaeth ac am Iesu Grist bron wedi diflannu o’r tir, ac mae yna lawer o syniadau od wedi dod i gymryd eu lle. Mae yna gyfrifoldeb ar Gristnogion i wneud yn siŵr fod neges Duw yn cael ei gyhoeddi’n uchel a chywir. 
Dwedodd Duw y byddai popeth oedd o’n ddweud wrth Habacuc yn digwydd. Mae Duw yn ffyddlon ac mae’n cadw ei addewidion. Os ydy Duw yn dweud fod rhywbeth am ddigwydd yna mae’n sicr o ddigwydd!  Nid stori tylwyth teg neu ‘myth’ ydy’r Beibl – mae’n llyfr sy’n llawn o addewidion Duw a hanesion am Dduw ar waith. Mae’r Hen Destament yn dweud fod yn Meseia’n mynd i ddod, ac yn y Testament Newydd dyn ni’n gweld fod y Meseia wedi dod. Mae Duw bob amser yn cadw at ei air.   

